
ЖАҢАЛЫҚТАР

Трамп жақында Путин және Зеленскиймен
кездесетінін мәлімдеді
28 қазан 2026 жыл, 14:55

АҚШ президенті Дональд Трамп Ресей президенті Владимир Путин мен Украина
президенті Владимир Зеленскийдің кездесуі жақын арада ұйымдастырылатынын
айтты.

Журналистердің сұрақтарына жауап берген Трамп «Ресей мен Украина

мәселесінде АҚШ айтарлықтай ілгерілеуге қол жеткізіп жатқанын» жеткізді.

Алайда АҚШ президенті кездесудің қандай форматта өтетінін нақтылаған жоқ.
Мәскеу мен Киев әзірге бұл мәлімдемеге түсініктеме берген жоқ.

Бұған дейін қарашаның алғашқы жартысында БАӘ астанасы Абу-Дабиде АҚШ,
Ресей және Украина өкілдерінің қатысуымен үшжақты келіссөз өтеді деп

хабарланған еді. Украина президенті Владимир Зеленскийдің айтуынша, онда
энергетикалық бітім, Қара теңіздегі кеме қатынасы қауіпсіздігі және астық

экспорты мәселелері талқылануы мүмкін. Ал жер мәселесі мен соғысты тоқтату

жайын тек мемлекет басшыларының деңгейінде талқылауға болады.

Ресей президентінің көмекшісі Юрий Ушаков Абу-Дабидегі келіссөз "Ресей мен
Украина үшін қауіпсіздік жүйесін қалыптастыру мәселесіне арналуы тиіс" екенін
айтқан. Ал 25 қазанда ол бұл кездесудің «сынақ» ретінде өтетінін және онда
маңызды мәселелердің шешілуі екіталай екенін мәлімдеді.

27 қазанда Владимир Путин Финляндия президенті Александр Стубб және
Норвегия премьер-министрі Йонас Гар Стеремен телефон арқылы сөйлесті. Бұл —
2025 жылғы шілдеден бері Путиннің Еуропа басшыларымен өткізген алғашқы
тікелей келіссөзі.

Юрий Ушаковтың айтуынша, әңгіме барысында Стубб пен Стере Зеленскийдің
Ресей президентімен тікелей сөйлесуге мүдделі екенін де жеткізген.

Financial Times басылымының дереккөздері хабарлағандай, Путин телефон
әңгіменің басым бөлігін «славяндардың ортағасырлық тарихы туралы дәріске»
арнаған. Бастапқыда жарты сағаттан аз уақытқа жоспарланған әңгіме 90 минутқа
созылған.

Басылым дереккөзінің айтуынша, Путин Кремль «қақтығыстың түпкі себептері»

туралы ұзақ сөйлеген. Ал Украина талап етіп отырған соғысты дереу тоқтату
мүмкіндігі әңгіме барысында талқыланбаған.

